
IQTISODIY XAVFSIZLIKNING MOHIYATI VA 
MAZMUNI
Feruza Mirzoyeva Salimovna
Alisher Navoiy nomidagi Toshkent davlat o‘zbek tili va adabiyoti universiteti
Iqtisodiyot fani o‘qituvchisi
E-mail: feruzamirzoyeva21@gmail.com 
ORCID: 0009-0007-7047-6791

Annotatsiya. Iqtisodiyotning eng asosiy tushunchalaridan biri hisoblangan iqtisodiy xavfsizlik, uning ta’riflari, omillari, 
belgilari, o‘lchovlari va iqtisodiy subyekt uchun oqibatlarini o‘rganish muhim ahamiyat kasb etadi. Dunyoda iqtisodiy 
siyosatlarni, ijtimoiy xavfsizlik tarmoqlarini tahlil qilish orqali global iqtisodiy tendensiyalarni, tadqiqot usullarini va yakuniy 
natijalarni ajratib ko‘rsatishga qaratilgan xavfsiz iqtisodiy muhitni yaratish muhim hisoblanadi. Shunday ekan, iqtisodiy 
xavfsizlik xavfsiz iqtisodiy muhitni shakllantirish asosi hisoblanadi. Ana shulardan kelib chiqib, ushbu maqolada iqtisodiy 
xavfsizlikning mohiyati va mazmuni haqida to‘xtalamiz.

Kalit soʻzlar: iqtisodiyot, iqtisodiy xavfsizlik, iqtisodiy subyekt, iqtisodiy siyosat, xavfsizlik tarmoqlari, global iqtisodiy 
tendensiyalar, xavfsiz iqtisodiy muhit, daromad barqarorligi, iqtisodiy samaradorlik, milliy manfaat, milliy iqtisod, xalqaro 
raqobat.
Abstract. Economic security, one of the fundamental concepts of economics, is crucial for studying its definitions, 
factors, characteristics, indicators, and consequences for economic entities. Creating a secure economic environment 
is essential through analyzing economic policies and social protection systems worldwide, identifying global economic 
trends, research methods, and final results. Thus, economic security is the foundation for creating a secure economic 
environment. Therefore, in this article, we will focus on the essence of economic security.

Key words: economy, economic security, economic entity, economic policy, safety nets, global economic trends, secure 
economic environment, income stability, economic efficiency, national interest, national economy, international competition.
Аннотация. Экономическая безопасность, одно из основополагающих понятий экономики, имеет большое значение 
для изучения её определений, факторов, характеристик, показателей и последствий для хозяйствующего субъекта. 
Создание безопасной экономической среды важно посредством анализа экономической политики и систем 
социальной защиты в мире, выявления глобальных экономических тенденций, методов исследования и конечных 
результатов. Таким образом, экономическая безопасность является основой создания безопасной экономической 
среды. Исходя из этого, в данной статье мы сосредоточимся на сущности экономической безопасности.

Ключевые слова: экономика, экономическая безопасность, хозяйствующий субъект, экономическая политика, 
системы социальной защиты, мировые экономические тенденции, безопасная экономическая среда, стабильность 
доходов, экономическая эффективность, национальные интересы, национальная экономика, международная 
конкуренция.

K I R I S H
Iqtisodiy xavfsizlik masalasi Respublikamiz iqtisodiyoti uchun eng muhim omillardan biri hisoblanadi. Jahon 

iqtisodiyotiga tobora chuqur integratsiyalashib borayotgan O‘zbekistonning siyosiy jihatdan beqaror mintaqada 
joylashgani ham ushbu masalaning dolzarbligini yanada kuchaytiradi. Bu holat iqtisodiy xavfsizlik tarmog‘ining 
xalqimiz hayoti va mamlakat barqaror taraqqiyoti uchun naqadar muhim ekanini ko‘rsatadi. Shunday ekan, 
iqtisodiy xavfsizlikni chuqur tadqiq etish bugungi kunda alohida ilmiy va amaliy ahamiyat kasb etadi.

Iqtisodiy xavfsizlik davlat barqarorligining asosiy tayanchi hisoblanadi, xavfsizlik choralari esa ushbu 
barqarorlikni ta’minlash mexanizmini ifodalaydi. Bu esa iqtisodiyotning samaradorligini oshiradi. Ya’ni, iqtisodiy 
jihatdan samarali davlat shunday davlatdirki, u milliy manfaatlarini himoya qila oladi va har qanday sharoitda 
milliy iqtisodiy xavfsizlikni ta’minlaydi. Shu nuqtayi nazardan, xalqaro raqobat sharoitida mamlakatning iqtisodiy 
mustaqilligini saqlab qolish, ichki resurslardan oqilona foydalanish hamda innovatsion rivojlanish strategiyasini 
shakllantirish muhim hisoblanadi.

M A V Z U G A  O I D  A D A B I Y O T L A R  S H A R H I
Iqtisodiy adabiyotlarda ushbu masala bo‘yicha ko‘plab tadqiqotlar olib borilgan. Asosiy maqsad — iqtisodiy 

xavfsizlikni ta’minlash va mustahkamlash mexanizmlarini ishlab chiqishdan iborat. Shunga qaramay, mavjud 
tadqiqotlarning qamrovi hali yetarli emas. Ayniqsa, real sektorning iqtisodiy xavfsizlikni mustahkamlashdagi roli 
yanada chuqurroq o‘rganishni talab etadi. Bu esa nafaqat mavzuning dolzarbligini, balki real iqtisodiyotning 
amaliy ahamiyatini ham ko‘rsatadi. Hozirgi sharoitda O‘zbekistonda iqtisodiy xavfsizlik va milliy xavfsizlik 
tushunchalari, ularning turlari va mexanizmlarini bir qator olimlar o‘rganib kelmoqdalar.

	 Xususan, L. Abalkin, N.A. Isaxodjaev, A. Rasulev, D. Djumayev, Q. Abulqosimov, D. Davronov, A. 
Vohidov, A. Abduvohidov, R. Maxmudov, I. Mavlyanov va U. Hasanovlar iqtisodiy xavfsizlik masalalarini ilmiy 
jihatdan chuqur o‘rgangan olimlardir.

	 Rossiyalik mashhur olim, akademik L. Abalkin “iqtisodiy xavfsizlik” tushunchasining uchta asosiy 
elementini ajratib ko‘rsatgan. Bular:

1.	 iqtisodiy mustaqillik;
2.	 milliy iqtisodiyotning barqarorligi;
3.	 mamlakatning o‘z-o‘zidan rivojlanish va taraqqiy etishga qodirligi.
L. Abalkinning fikricha, iqtisodiy mustaqillik mutlaq xarakterga ega emas, chunki xalqaro mehnat taqsimoti 

milliy iqtisodiyotlarni o‘zaro bog‘lab qo‘yadi. Bunday sharoitda iqtisodiy mustaqillik, avvalo, milliy resurslar 
ustidan nazoratni saqlab qolish imkoniyatini anglatadi. Ishlab chiqarish hajmini, samaradorlikni va mahsulot 
sifatini shunday darajaga yetkazish zarurki, u milliy mahsulotning raqobatbardoshligini ta’minlasin hamda jahon 
savdosi, xalqaro kooperatsiya aloqalari va fan-texnika yutuqlarini almashish jarayonida teng ishtirok etish 
imkonini bersin.

Milliy iqtisodiyotning barqarorligi esa mulkchilikning barcha shakllarini himoya qilish, tadbirkorlik faolligi 
uchun qulay sharoit va kafolatlarni yaratish bilan bog‘liqdir. Shuningdek, iqtisodiy barqarorlikka putur 
yetkazuvchi omillarga (masalan, kriminal tuzilmalar faoliyati, daromadlar taqsimotidagi keskin tafovutlar va 
ijtimoiy adolatsizlik) qarshi kurashish ham bu jarayonning muhim yo‘nalishlaridan biri hisoblanadi [1].

L. Abalkinning ta’kidlashicha, mamlakatning o‘z-o‘zidan rivojlanish va taraqqiy etishga qodirligi ayniqsa 
hozirgi davrda nihoyatda muhimdir. Investitsiya va innovatsiyalar uchun qulay muhit yaratish, ishlab chiqarishni 
muntazam modernizatsiya qilish, xodimlarning bilim, kasb-malaka hamda madaniy saviyasini oshirish kabi 
omillar milliy iqtisodiyot barqarorligining zaruriy shartlaridan biri hisoblanadi [1].

T A D Q I Q O T  M E T O D O L O G I YA S I
Ushbu tadqiqotda iqtisodiy xavfsizlikning mohiyati, omillari va ta’sir mexanizmlari tahlil qilindi. Maqsad 

— iqtisodiy xavfsizlik tizimini shakllantiruvchi asosiy omillarni aniqlash hamda ularning milliy iqtisodiyot 
barqarorligiga ta’sirini baholashdan iborat. Tadqiqot davomida nazariy-tahliliy, qiyosiy, tizimli va empirik 
yondashuvlar qo‘llanildi.

Nazariy tahlil orqali iqtisodiy xavfsizlikka oid mahalliy va xorijiy olimlarning ilmiy qarashlari o‘rganildi, 
qiyosiy yondashuv yordamida O‘zbekiston tajribasi boshqa mamlakatlar amaliyoti bilan solishtirildi. Tizimli 
tahlil orqali iqtisodiy xavfsizlikning asosiy tarkibiy qismlari — iqtisodiy barqarorlik, milliy boylikni himoya qilish, 
bank sektorining barqarorligi va tashqi tahdidlarga qarshi siyosat o‘zaro bog‘liqlikda ko‘rib chiqildi. Empirik usul 
asosida amaldagi siyosat va ijtimoiy-iqtisodiy ko‘rsatkichlar tahlil qilindi.

T A H L I L  V A  N A T I J A L A R
Boshqa bir guruh olimlar o‘rganilayotgan tushunchani hokimiyat institutlarining iqtisodiyotni rivojlantirishga 

yo‘naltirilgan faoliyati, milliy manfaatlarni himoya qilish va ularni ro‘yobga chiqarish hamda jamiyatning ijtimoiy-
siyosiy barqarorligini ta’minlashga qaratilgan mexanizmlarni yaratish qobiliyati va tayyorligi sifatida talqin 
qiladilar [2].

N.A. Isaxodjaev va A. Rasulevlarning fikricha, iqtisodiy xavfsizlik faqat milliy manfaatlarni himoya qilish 
bilangina cheklanmaydi. U, avvalo, davlat hokimiyati institutlari, ijtimoiy assotsiatsiyalar va xususiy sektorning 
mamlakat iqtisodiyoti rivojlanishida milliy manfaatlarni amalga oshirish va himoya qilish mexanizmini yaratish, 
shuningdek jamiyatning ijtimoiy-siyosiy barqarorligini ta’minlashga tayyorligi va qobiliyatini anglatadi [2].

Iqtisodiy xavfsizlik – bu iqtisodiyot va hokimiyat institutlarining shunday holatiki, unda mamlakatning 
milliy manfaatlari kafolatli himoyalanadi, iqtisodiy rivojlanish ijtimoiy yo‘nalishga ega bo‘ladi, hamda ichki va 
tashqi omillar ta’sirida yuzaga keladigan eng noqulay sharoitlarda ham mudofaa salohiyati yetarli darajada 
ta’minlanadi.

Iqtisodiy xavfsizlikning quyidagi darajalari mavjud:
•	 xalqaro daraja (global va mintaqaviy miqyosda),
•	 milliy daraja (mamlakat miqyosida),
•	 lokal yoki tarmoq darajasi (hududiy yoki sohaviy kesimda),
•	 xususiy daraja (firma yoki shaxs miqyosida).
Xalqaro iqtisodiy xavfsizlik — bu har bir davlatning, ya’ni dunyo hamjamiyati a’zosi sifatida, o‘z ijtimoiy 

va iqtisodiy taraqqiyot strategiyasini erkin tanlash va amalga oshirish imkoniyatlari ta’minlangan holatdir. Uni 
ta’minlash jarayonida taraqqiyot modelini zo‘rlab joriy etish, iqtisodiy yoki siyosiy bosim o‘tkazishdan voz kechish 
zarur. Har bir xalqning o‘z mustaqil yo‘lini tanlash huquqini e’tirof etish, mulkchilik shakllari va manfaatlarning 
xilma-xilligini qonuniy deb tan olish xalqaro iqtisodiy xavfsizlikning muhim tamoyillaridandir.

	 Milliy iqtisodiy xavfsizlik esa mamlakat iqtisodiyoti va hokimiyat institutlarining milliy manfaatlarni 
kafolatli himoya qila olishi, rivojlanish jarayonining ijtimoiy yo‘nalganligi va yetarli iqtisodiy hamda mudofaa 
salohiyatining mavjudligi bilan tavsiflanadi.

	 Korxona (firma) iqtisodiy xavfsizligi — bu ma’muriyat va xodimlar tomonidan amalga oshiriladigan 
huquqiy, tashkiliy-iqtisodiy hamda muhandislik-texnik chora-tadbirlar tizimi natijasida shakllanadigan, 
korxonaning muhim iqtisodiy manfaatlarini ichki va tashqi xavf-xatarlardan himoyalanganligini ifodalovchi 
holatdir [3].

Amerikalik mutaxassislarning fikricha, iqtisodiy xavfsizlikni ta’minlash uchun kamida ikki asosiy shart 
bajarilishi lozim [4]:

1.	 Mamlakatning iqtisodiy mustaqilligini saqlab qolish, ya’ni xo‘jalik faoliyatiga oid qarorlarni milliy 
manfaatlardan kelib chiqib mustaqil qabul qilish qobiliyatini ta’minlash;

2.	 Aholining erishilgan turmush darajasini saqlab qolish va uni izchil yuksaltirish imkoniyatlarini yaratish.
Ko‘plab mutaxassislar ta’kidlaganidek, iqtisodiy xavfsizlikni ta’minlash strategiyasini ishlab chiqishda unga 

ta’sir etuvchi barcha omillarni, ayniqsa iqtisodiyotning samaradorligini oshirish mexanizmlarini e’tiborga olish 
zarur.

Shunday qilib, iqtisodiy xavfsizlik milliy iqtisodiyotning izchil va samarali o‘sishini ta’minlaydigan ichki hamda 
tashqi shart-sharoitlar majmuasini ifodalaydi. U, shuningdek, jamiyat, davlat va shaxs ehtiyojlarini qondira olish, 
tashqi bozorlarda raqobatbardoshlikni ta’minlash, turli iqtisodiy tahdidlardan himoya qilish imkoniyatini yaratadi.

Iqtisodiy xavfsizlik tushunchasi shaxsning barqarorligi va ijtimoiy chidamliligini, mamlakatning iqtisodiy 
farovonligini anglatadi. U asosiy ehtiyojlarni qondirish, moliyaviy resurslardan oqilona foydalanish va rivojlanish 
imkoniyatlaridan samarali foydalana olishni o‘z ichiga oladi.

Iqtisodiy xavfsizlik tizimi bank faoliyatini baholash, tahdidlarni aniqlash hamda bank sektoridagi iqtisodiy 
xavfsizlikning joriy holatini tahlil qilishda muhim rol o‘ynaydi. Ushbu tizim mamlakat iqtisodiy barqarorligini 
ta’minlash, milliy boylikni himoya qilish, aholining turmush darajasini yaxshilash va davlatning global 
iqtisodiyotdagi mustaqilligini mustahkamlash kabi qator vazifalarni o‘z ichiga oladi.

Iqtisodiy xavfsizlik tizimining asosiy elementlari quyidagilardan iborat:
•	 Iqtisodiy barqarorlik – mamlakat iqtisodiyotining ichki va tashqi shoklarga nisbatan chidamliligi.
•	 Milliy boylikni himoya qilish – davlat aktivlari, tabiiy resurslar va intellektual mulkni muhofaza etish.
•	 Bank sektorining barqarorligi – banklar faoliyatining izchil ishlashi hamda pul-kredit siyosatining 

samaradorligi iqtisodiy xavfsizlikning ajralmas qismi hisoblanadi.
•	 Tashqi tahdidlardan himoya – bojxona, valyuta va savdo siyosati orqali tashqi iqtisodiy shoklarga qarshi 

barqaror himoya mexanizmlarini yaratish.
Ushbu omillarni hisobga olgan holda, “iqtisodiy xavfsizlik” tushunchasi iqtisodiy barqarorlikni ta’minlovchi 

shart-sharoitlar va omillar majmui sifatida talqin etiladi.
Bugungi kunda mamlakatlarda iqtisodiy xavfsizlikni ta’minlash masalasi alohida ahamiyat kasb etadi, 

chunki ular bozor iqtisodiyotiga o‘tish jarayonini boshdan kechirmoqda. Bunday o‘zgarishlar muqarrar ravishda 
iqtisodiyotning moslashuv mexanizmlariga, manfaatlar tizimiga hamda biznes subyektlarining iqtisodiy 
faoliyatiga sezilarli ta’sir ko‘rsatadi.

Shu jihatdan, iqtisodiy xavfsizlik tizimi mamlakatning iqtisodiy siyosati, strategik maqsadlari va ularni 
amalga oshirish ustuvor yo‘nalishlari bilan chambarchas bog‘liqdir. U iqtisodiy rivojlanishning barqarorligini 
ta’minlash, ijtimoiy farovonlikni oshirish va global raqobatda milliy manfaatlarni himoya qilishga xizmat qiladi.

Iqtisodiy xavfsizlikni ta’minlashda quyidagi omillar muhim rol o‘ynaydi:
1.	 Ish bilan ta’minlanish imkoniyatlari. Mehnat bozorining rivojlanishi va ish o‘rinlarining ko‘pligi iqtisodiy 

xavfsizlikning muhim ko‘rsatkichidir. Ish o‘rinlarining barqarorligi, ijtimoiy imtiyozlar mavjudligi hamda munosib 
ish haqi aholining iqtisodiy farovonligiga bevosita ta’sir qiladi.

2.	 Daromadlarning barqarorligi. Raqobatbardosh va adolatli ish haqi, daromad manbalarining xilma-
xilligi iqtisodiy barqarorlikni ta’minlaydi. Bir nechta daromad oqimlariga ega bo‘lish iqtisodiy tanazzul davrlarida 
himoya tarmog‘i sifatida xizmat qiladi.

3.	 Ijtimoiy himoya tizimi. Farovonlik dasturlari, hukumatning yordam mexanizmlari, ishsizlik nafaqalari, 
oziq-ovqat yordami hamda sog‘liqni saqlash dasturlari moliyaviy qiyinchiliklarni kamaytiradi. Pensiya tizimi va 
jamg‘arma rejalariga kirish esa uzoq muddatli iqtisodiy barqarorlikni ta’minlaydi.

4.	 Ta’lim va ko‘nikmalarni rivojlantirish. Sifatli ta’lim olish, kasb-hunar o‘rganish va uzluksiz malaka oshirish 
imkoniyati mehnat bozorida raqobatbardoshlikni kuchaytiradi. Umr bo‘yi ta’lim tizimi insonlarning o‘zgaruvchan 
iqtisodiy sharoitlarga moslashuvchanligini oshiradi va rivojlanayotgan tarmoqlarda faol ishtirok etishiga yordam 
beradi.

5.	 Sog‘liqni saqlash xizmatlaridan foydalanish. Aholining sog‘liqni saqlash tizimiga keng kirish imkoniyatiga 
ega bo‘lishi moliyaviy barqarorlikni mustahkamlaydi, tibbiy xarajatlar yukini kamaytiradi va sog‘lom ishchi 
kuchining shakllanishiga zamin yaratadi.

6.	 Moliyaviy savodxonlik. Byudjet tuzish, tejash va investitsiya qilish ko‘nikmalari fuqarolarga ongli 
moliyaviy qarorlar qabul qilish imkonini beradi. Bu esa shaxsiy iqtisodiy xavfsizlikni ta’minlashning muhim 
shartidir.

7.	 Iqtisodiy siyosat. Davlatning moliyaviy va pul-kredit siyosati iqtisodiyotning o‘sish sur’atlariga, 
inflyatsiya darajasiga va bozorlarning barqarorligiga bevosita ta’sir ko‘rsatadi. Samarali tartibga solish siyosati 
iste’molchilar huquqlarini himoya qiladi, adolatli raqobatni rivojlantiradi va iqtisodiy barqarorlikni oshiradi.

8.	 Ijtimoiy hamjihatlik. Kuchli ijtimoiy aloqalar va jamiyatni qo‘llab-quvvatlash tizimlari iqtisodiy qiyinchiliklar 
davrida yordam ko‘rsatish imkonini beradi. Ijtimoiy inklyuziya, tengsizlikni kamaytirish va teng imkoniyatlarni 
ta’minlash orqali umumiy iqtisodiy xavfsizlik mustahkamlanadi.

9.	 Siyosiy barqarorlik va boshqaruv sifati. Barqaror siyosiy muhit investitsiyalarni jalb etadi, biznes muhitini 
yaxshilaydi va iqtisodiy o‘sishni rag‘batlantiradi. Samarali boshqaruv tizimi iqtisodiy xavfsizlikning kafolatidir.

10.	Global iqtisodiy omillar. Xalqaro savdo siyosati va savdo shartnomalari yangi iqtisodiy imkoniyatlarni 
yaratishi yoki xavf omillarini yuzaga keltirishi mumkin. Jahon miqyosidagi iqtisodiy tebranishlar, turg‘unlik yoki 
boshqa mamlakatlardagi o‘sish jarayonlari ichki iqtisodiy xavfsizlikka bevosita ta’sir qiladi.

	 Xulosa qilib aytganda, iqtisodiy xavfsizlik ko‘p qirrali tushuncha bo‘lib, u individual, ijtimoiy va 
institutsional darajalarda namoyon bo‘ladi. Iqtisodiy xavfsizlikni ta’minlash kuchli va barqaror jamiyat qurishning 
asosi hisoblanadi. Insonlar hamda jamiyat farovonligi uchun barqaror iqtisodiy muhit yaratish muhim strategik 
ahamiyat kasb etadi.

X U L O S A  V A  T A K L I F L A R
	 Xulosa qilib aytganda, iqtisodiy xavfsizlik milliy iqtisodiyot barqarorligi, ijtimoiy farovonlik va davlat 

mustaqilligini ta’minlashda hal qiluvchi o‘rin tutadi. U mamlakatning iqtisodiy mustaqilligini saqlash, ichki va 
tashqi tahdidlarga qarshi himoya mexanizmlarini yaratish hamda iqtisodiy tizimni raqobatbardosh holatda 
saqlab turish imkonini beradi. Tadqiqot natijalari shuni ko‘rsatadiki, iqtisodiy xavfsizlikning samarali darajasiga 
erishish uchun davlat siyosati, moliya-kredit tizimi, real sektor va ijtimoiy institutlar o‘rtasida muvozanatli 
hamkorlik zarurdir. Iqtisodiy xavfsizlikni ta’minlashning muhim shartlari sifatida iqtisodiy barqarorlikni saqlash, 
milliy boylikni himoya qilish, bank tizimi faoliyatining ishonchliligini mustahkamlash, tashqi iqtisodiy tahdidlarga 
qarshi barqaror siyosat yuritish va aholi daromadlarining barqaror o‘sishini ta’minlash muhim ahamiyat kasb 
etadi. Shuningdek, moliyaviy savodxonlikni oshirish, inson kapitaliga sarmoya kiritish, sifatli ta’lim tizimini 
rivojlantirish, siyosiy barqarorlikni mustahkamlash, ijtimoiy hamjihatlikni ta’minlash va adolatli boshqaruvni 
yo‘lga qo‘yish ham iqtisodiy xavfsizlikning barqaror asosini tashkil etadi. Global iqtisodiy tebranishlar sharoitida 
milliy manfaatlarni himoya qiluvchi mustahkam iqtisodiy siyosat yuritish, innovatsion va raqamli yechimlardan 
foydalanish, iqtisodiy xavfsizlik monitoringini takomillashtirish hamda tahdidlarni erta aniqlovchi tizimlarni 
joriy etish zarur. Shu bilan birga, milliy iqtisodiy xavfsizlik strategiyasini takomillashtirish, har bir tarmoq 
bo‘yicha xavfsizlik indikatorlari tizimini shakllantirish, bank sektorining rolini kuchaytirish, kreditlash siyosatini 
diversifikatsiya qilish va risklarni boshqarish mexanizmlarini takomillashtirish, inson kapitaliga sarmoya kiritish 
hamda xalqaro tashkilotlar – IMF, Jahon banki, BMT va Yevroosiyo iqtisodiy ittifoqi bilan strategik hamkorlikni 
kengaytirish O‘zbekistonning iqtisodiy xavfsizligini ta’minlashda muhim omillar hisoblanadi.

